
శ్రీజగన్నుత రూప ◆ చిత్తజుండైన

రాజమహేంద్ర ధ ◆ రాతలేశ్వరుఁడు

నంతలోఁ జిత్రాంగి ◆ నంతరంగమునఁ

జింతించి చిత్తంబు ◆ చెందలిరాకు

వాలుతాఁకునకును ◆ వలపులకొండ

గాలిచొక్కునకును ◆ గమకించి మరలి

పురము సొత్తెంచుచోఁ ◆ బుణ్యకామినులు

సరసముత్యాలసే ◆ సలు పైని చల్ల

శృంగారములఁ జేసి ◆ జీవంబులెసఁగు

బంగారు బొమ్మల ◆ భంగిఁ జెన్నారు

ధవళేక్షణలు కల ◆ ధౌత పాత్రములఁ

బ్రవిమలరత్నదీ ◆ పము లమరించి

వరుస నివాళింప ◆ వందిమాగధులు

పొరిఁబొరి గైవార ◆ ములు చేయనెలమి

రాజిల్లు తన[1]కొటా ◆ రమునకు వచ్చి

రాజమహేంద్రధ ◆ రాతలేశ్వరుఁడు

రవుతుల దొరల దీ ◆ ర్పరులను భటులఁ

గవుల గాయకులను ◆ గ్రమమున ననిపి

కలయ వాసించిన ◆ కనకకుంభముల

జలమున జలకంబు ◆ చతురతఁ దీర్చి

మంచావరించిన ◆ మాడ్కిని జిలుగు

మించిన చీరెలు ◆ మెచ్చుగాఁ గట్టి

యగరు దూపించిన ◆ యలరులు దురిమి

మృగమదపంకంబు ◆ మెయినిండ నలఁది

యరసి చూచినమధు ◆ రాహారములను

బరితృప్తుఁడై యడ ◆ పము వానికేలు

వలచేత నూఁది సు ◆ వర్ణపాదుకలు

		 ఈ పేజీలో చివరి మార్పు 25 ఫిబ్రవరి 2021న 00:02కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

